
MINUTI

Il-Minuti tal-Laqgħat Nri. 43 u 47 li saru fis-17 ta’ Ġunju 2014 u fil-15 ta’ Lulju 2014, rispettivament, ġew konfermati.  

THE CHAIRMAN (Onor. Tonio Fenech):  Ngħaddu mill-ewwel għall-item li għandna fuq l-aġenda.

RAPPORT ANNWALI TAL-AWDITUR ĠENERALI GĦAS-SENA 2012
MALTA TOURISM AUTHORITY OPERATIVE AND MARKETING EXPENDITURE

THE CHAIRMAN:   Qabel xejn nixtieq li nilqgħu fostna lill-Onor. Joseph Farrugia li ħa l-ġurament ta’ Deputat ftit tal-ħin ilu u diġà bdejna nħabbtuh bil-Public Accounts Committee (PAC)!
  
F’din il-laqgħa se nibdew nieħdu ftit aspetti mir-Rapport Annwali tan-National Audit Office (NAO) għas-sena 2012 u llum se nidħlu fuq l-aspetti operattivi u ta’ marketing bħala nefqa tal-Malta Tourism Authority (MTA) li jinsabu f’paġni 119-128 tar-rapport.  Nibda billi nistieden lill-Awditur Ġenerali sabiex jingħaqad magħna fuq il-Mejda u jagħtina overview qasira tal-key findings li sab fir-rapport.

Is-Sur Anthony C. Mifsud, Awditur Ġenerali, ħa postu madwar il-Mejda.
 
IS-SUR ANTHONY C. MIFSUD (Awditur Ġenerali):  L-MTA ġiet imwaqqfa formalment fl-1999  permezz tal-Att dwar is-Servizzi tal-Ivvjaġġar u tat-Turiżmu għal Malta (Kap. 409).  Il-funzjonijiet ta’ din l-Awtorità jinkludu li tippromwovi u tiżviluppa lil Malta bħala destinazzjoni turistika, li tagħti pariri lill-Gvern dwar l-attivitajiet  turistiċi u l-ippjanar u l-iżvilupp tal-industrija tat-turiżmu.  

L-Awtorità hija wkoll responsabbli għall-ħruġ, sorveljanza u klassifikar u l-kontroll tal-liċenzji maħruġa taħt dan l-Att.  Kif tafu, l-entità topera mill-Berġa tal-Italja l-Belt u l-Ministeru issa mexa għal quddiem il-Borża, Triq ir-Repubblika.  Madanakollu għandha wkoll l-uffiċċji tagħha fir-Renju Unit, il-Ġermanja u l-Italja kif ukoll fergħat żgħar u uffiċċji rappreżentattivi f’għadd ta’ pajjiżi oħra.  

Il-promozzjoni għal Malta ssir permezz ta’ diversi modi, fosthom, parteċipazzjoni f’fieri speċjalizzati u oħrajn li fihom pajjiżna jiġi reklamat.  Tingħata promozzjoni lil Malta wkoll permezz tal-kampanji u ta’ reklamar fis-swieq prinċipali u sekondarji kollha tagħha.  L-Awtorità, kull sena, tilqa’ madwar 850 ġurnalist fostna, ilkoll ġejjin minn numru ta’ swieq u organi ta’ reklamar.  

Skont il-management accounts għas-sena li għalqet fil-31 ta’ Diċembru 2012, minn baġit totali ta’ €40 miljun, l-Awtorità nefqet is-somma ta’ €7.3 miljun fi spejjeż relatati ma’ reklamar, relazzjonijiet pubbliċi, ospitalità u safar.  Ir-rapport tal-NAO jiffoka fuq dawn il-kategoriji ta’ infiq.  Dan l-istess rapport isemmi li, f’ħafna okkażjonijiet, l-Awtorità ġiet mitluba dokumenti u/jew informazzjoni li ma ġietx mgħoddija fiż-żmien stipulat u b’hekk xekklet l-iskop tal-verifika.  

THE CHAIRMAN:  Nirringrazzjak.  Nitlob lis-Segretarju Permanenti fil-Ministeru għat-Turiżmu u xi uffiċjali oħra li jħoss li jistgħu jgħinuh sabiex jingħaqdu magħna madwar il-mejda.

Is-Sur Mario Rodgers, Segretarju Permanenti fil-Ministeru għat-Turiżmu, is-Sur Paul Bugeja, Chief Executive Officer tal-Awtorità Maltija għat-Turiżmu, is-Sur Trevor Vella, Chief Financial Officer fl-istess Awtorità u s-Sur Josef Formosa Gauci, Chief Executive Officer preċedenti tal-istess Awtorità, ħadu posthom madwar il-Mejda.

THE CHAIRMAN:  Nitlobkom tintroduċu ruħkom imbagħad ngħaddu għad-domandi.  

IS-SUR MARIO RODGERS (Segretarju Permanenti fil-Ministeru għat-Turiżmu):  Kulma nixtieq ngħid huwa li, kemm meta sar l-audit tas-sena under review u anke meta sar l-awditjar is-sena l-oħra, jiena ma kontx Segretarju Permanenti u allura jekk hemm xi mistoqsijiet, nistedinkom tistaqsuhom lin-nies tal-MTA.  Irrid ngħid ukoll li ċ-Chief Executive Officer (CEO) tal-MTA ilu fil-kariga biss madwar ġimagħtejn, però ċ-Chief Financial Officer (CFO) kien hemm matul dan iż-żmien u ħadem mal-awdituri waqt l-awditjar.  Jiena stedint ukoll lis-CEO li kien hemm dak iż-żmien u bi pjaċir ngħid li volontajament għażel li jiġi u qiegħed preżenti hawnhekk.    

L-AVUKAT GAVIN GULIA (Chairman, MTA):  Jiena nassoċja ruħi ma’ dak li qal is-Sur Rodgers, fis-sens li l-ħatra tiegħi kienet effettiva minn Marzu/April 2013, jiġifieri meta sar dak ir-rapport fl-2012, jien kont qiegħed postijiet oħrajn mhux fl-MTA.  Naturalment fejn nista’ ngħin, jien lest li nagħmel dan.

THE CHAIRMAN:  Il-Kumitat japprezza dan.  Konxji li kien hemm ċerti bidliet fil-management, għalkemm l-CFO qiegħed preżenti u kien responsabbli dejjem.  Irrid nagħmilha ċara li l-ikbar interess li għandu l-Kumitat mhuwiex li joqgħod jerġa’ jaqra r-rapport.  Ir-rapport għamlu l-Awditur Ġenerali u wieħed jistenna li r-rakkmandazzjonijiet li għamel hu qed jiġu attwati fi ħdan l-Awtorità biex l-iżbalji ma jiġux ripetuti.  Jista’ jkun hemm issues li l-Kumitat ikun jixtieq iktar kjarifiki dwarhom, però mhuwiex l-iskop tal-Kumitat li joqgħod iħares lura.  Il-PAC ħafna drabi jsib li hemm it-tendenza li ċerti żbalji li jsib l-Awditur u ċerti issues li jqajjem, jerġgħu jitfaċċaw drabi oħra.  L-iktar ħaġa li tinteressana bħala Kumitat huwa li nifhmu, b’mod partikolari minn dik id-data li ħareġ ir-rapport bir-rakkmandazzjonijiet tiegħu, x’għamlet l-Awtorità biex tibda tirrimedja n-numru ta’ issues li tqajmu u x’inhuma l-proċeduri ġodda li jkunu ddaħħlu.  Għalhekk nissuġġerixxi li, filwaqt li hemm numru ta’ issues li tajjeb ikollna ftit spjega aħjar dwarhom.  Pereżempju, dwar l-issue li mhux dejjem ġew ippreżentati d-dokumenti li kienu mitluba mill-Awditur, xtaqt inkun naf mingħandkom, u anke mill-Awditur, jekk sussegwentement saritx xi forma ta’  follow-up.  Fil-kummenti tal-management kien intqal li ż-żmien kien qasir u li seta’ kien hemm xi dokumenti li kienu għand l-awdituri u ma setgħux jingħataw lill-Awditur Ġenerali, però minn dak iż-żmien l-audit żgur li spiċċa u jien xtaqt inkun naf jekk kienx hemm opportunità li jsiru kjarifiki fuq ċerti issues.  

IS-SUR MARIO ROGERS  Li nista’ ngħid jien huwa li meta ndagajt fuq dawn l-affarijiet kien qed isir l-awditjar fl-MTA, li kien importanti għax riedu jippreżentaw il-financial statements fil-Parlament.  Sadanitant, kien hemm l-awdituri tal-NAO li kienu qegħdin jaħdmu hemm ġew ukoll.  Wara li għaddiet il-burraxka tal-awditjar, is-CFO ipprova jagħmel kuntatt mal-awdituri biex jiġu u jippreżentalhom id-dokumenti li kellu f’idejh – u fil-fatt ġabhom miegħu hawnhekk – però apparentement, jew l-audit kien diġà lest, jew ma nafx, però ma ġewx.  Forsi jista’ jitkellem is-CFO stess dwar dan.  

IS-SUR TREVOR VELLA (Chief Financial Controller, MTA):  Li kien ġara kien li fl-2013 – dan l-audit sar fl-2013 –  apparti milli kellna l-external audit li aħna bil-liġi rridu nippreżentawh il-Bord sal-31 ta’ Marzu, konna wkoll under pressure min-naħa tal-Ministeru għax kien hemm bidla fl-amminsitrazzjoni u konna qed nintalbu numru ta’ rapporti biex jibdew jieħdu idea ta’ x’inhu x-xogħol tal-Awtorità.  Jiġifieri kienet kwestjoni ta’ timing.  Jien nammetti li min-naħa tagħna ma stajniex insibu r-riżorsi biżżejjed biex niddedikaw il-ħin li kien hemm bżonn biex isir audit bħal dan, però min-naħa tagħna, id-dokumentazzjoni kienet available, għalkemm mhux on time, u jiena stess kont ikkunttattjat lill-NAO, mingħalija f’Mejju, fejn u għedtilhom li min-naħa   tagħna konna lesti.  

THE CHAIRMAN:  Mhux biex niddefendi lill-NAO, imma nifhem li dawn ikollhom timeframes ukoll għax dan mhuwiex a performance audit li jista’ jistenna xahrejn jew tlieta sakemm jiġu r-risposti.  Hawnhekk irrid nenfasizza li filwaqt li nifhem id-difiża li qed issir, m’iniex simpatetiku ħafna magħha għax nippretendi li l-NAO li hija istituzzjoni parlamentari importanti fil-pajjiż, ma taqax fit-tielet scale tal-prijoritajiet ta’ dak li jkun.  Naħseb li kellu jingħata ftit aktar importanza fl-iskala tal-prijoritajiet tal-Awtorità.  Ma nafx jekk iridx jagħmel xi kumment is-Sur Mifsud.  

IS-SUR ANTHONY C. MIFSUD:  Mr Chairman, din hija sitwazzjoni li niltaqgħu magħha f’ċerti entitajiet.  Parti mir-raġuni hija, li filwaqt li l-awdituri privati jagħmlu financial audit, aħna nagħmlu a financial and compliance audit, li biex ngħidu hekk tfettaq ftit iktar, u nippretendu li ċerti affarijiet jkunu available.   Ħafna drabi l-awdituri privati, ma jdumux esaġerat.  Din l-informazzjoni aħna tlabniha fi Frar 2012, u f’Mejju kellna nimxu għal Ministeru ieħor għax aħna jkollna t-teams allokati diġà.  

THE CHAIRMAN:  Sur Vella, inti qed tgħidilna li għadnek spjega ta’ numru ta’ issues.  Sakemm il-Membri l-oħra ma jaħsbux li għandna nimxu mod ieħor, nistgħu forsi nduru ftit dawk l-issues u naraw eżattament x’kienet l-ispjega.  Naħseb li l-ikbar issue li tissemma fir-rapport u li anke finanzjarjamemnt hija ftit sostanzjali hija l-kuntratt tan-nefqa operattiva tal-marketing li hemm b’rabta mal-kumpanija internazzjonali li kienet imħallsa madwar €1.13 miljun biex tieħu ħsieb ir-reklamar tal-MTA f’dak il-perjodu.  L-ewwel nett wieħed irid jifhem kif ġiet appuntata għax mir-rapport, dan ma joħroġx ċar.  Nifhem li l-kuntratt innifsu ma ġiex preżentat lill-NAO u tajjeb li tgħidulna jekk huwiex available.  Tgħidulna wkoll jekk għadkomx tagħmlu servizz tagħkom ma’ din il-kumpanija u anke kif qed tassiguraw li l-prezzijiet li qed tieħdu minn din il-kumpanija internazzjonali huma fil-fatt kompetittivi.  

IS-SUR TREVOR VELLA:  Il-kumpanija li qed tagħmel riferenza għaliha hija bbażata l-Ingilterra u kienet ġiet ingaġġata abbażi ta’ kwotazzjonijiet li konna rċevejna.  Hawnhekk nixtieq insemmi li l-ammont li qed jiġi kkwotat f’dik il-figura huwa ammont li tħallas fir-reklamar.  Jiġifieri għalkemm aħna qegħdin inħallsu lill-kumpanija li jisimha Mirabelle, dik hija l-kumpanija li titħallas tar-reklamar.  Il-kumpanija qed tieħu l-kummissjoni direttament mingħand, għall-argument, il-gazzetta li fuqha jkun deher ir-reklam.

THE CHAIRMAN:  Però l-Awtorità xorta ħarġithom il-€1.1 miljun.  

IS-SUR TREVOR VELLA:  Iva.  
THE CHAIRMAN:  U allura suppost li hemm kuntratt li jkopri din l-attività.  

IS-SUR TREVOR VELLA:  Kuntratt per se ma jeżistix, kienu jsiru fuq il-media plans.  Fl-2009 kien sar dan l-eżerċizju u saru rapporti fejn kienu ġew ippreżentati sottomissjonijiet minn tliet kumpaniji u ġiet aċċettata l-offerta tal-Mirabelle.  Il-bażi tal-ammont kien definit mill-Awtorità, id-differenza li fuqha tiġi aċċettata l-offerta tkun dik li jagħtuk fuq dak l-ammont.  

THE CHAIRMAN:  Jiġifieri jekk qed nifhem sew, kien hemm baġit allokat u allura lill-aġenzija għedtilhom li se tonfqu…  

IS-SUR TREVOR VELLA:  Jidhirli li kien €1.4 miljun.  

THE CHAIRMAN:  Allura intom tkunu qed titolbuhom jgħidulkom x’coverage se jagħtukom b’dawk il-flus.  

IS-SUR TREVOR VELLA:  Inti jkollok pjan fejn  tgħid li tixtieq tagħmel kampanja fuq it-“tali” media.  Il-kumpaniji jridu jiġu lura u jgħidulek kemm se jagħtuk fuq kull tip ta’ media, allura d-differenza ma tkunx l-ammont ta’ flus imma x’se jagħtuk b’dak il-valur.  

THE CHAIRMAN:  U din tiġi aġġornata kull sena, jew saret fl-2012 biss?  

IS-SUR TREVOR VELLA:  Le, sar rapport fl-2009, imbagħad fl-2012 kien hemm attentat ieħor biex naraw jekk din i-kumpanija kenitx għadha qed tagħti l-aħjar valur.  Fil-fatt kien hemm kumpanija mill-Olanda li kienet qed tagħti dan is-servizz għal pajjiżi oħra li offriet, però waqfet il-proċess hi stess għax qalet li ma setgħetx tikkompeti ma’ dak li kienet qed toffri l-ewwel kumpanija.  

THE CHAIRMAN:  L-Onor. Carmelo Abela.  

ONOR. CARMELO ABELA:  Sur Vella, inti semmejt li kien hemm tliet kumpaniji li wrew interess.  Dawn offrew ammont huma, jew l-Awtorità kellha ammont li ma xtaqitx taqbżu fejn jidħol marketing, u l-kumpaniji riedu jimxu miegħu?  
IS-SUR TREVOR VELLA:  Il-punt tat-tluq kien l-ammont.  L-MTA trid talloka l-budgets li jkollha f’pajjiżi differenti u ovvjament hemm ukoll l-allokazzjoni tal-budgets differenti fil-pajjiż stess għax għandek l-advertising, it-tour operator support u l-administrative expenses.  Dak l-ammont ma varjax bejn kumpaniji oħra, imma x’tawna b’dak l-ammont...  

ONOR. CARMELO ABELA:  Allura s-sottomissjonijeit tat-tliet kumpaniji ma ġewx provduti lill-Awditur jew inkella lill-Awditur m’għedtulux li kien hemm sottomissjonijiet?  

IS-SUR TREVOR VELLA:  Dan huwa wieħed mill-każi fejn min-naħa tagħna ma tajniex id-dokumentazzjoni fiż-żmien li kien preskritt.  Li nsita’ nżid ma’ dak li għedt qabel huwa li forsi l-iżball li sar min-naħa tiegħi kien, li minflok għaddejt l-informazzjoni li kellha f’idejja dak il-ħin, imma qgħadt niġbor kollox u meta kelli kollox, stennejt ftit u wara li ma kienx hemm kuntatt mill-NAO, ikkunttattjajthom jien.  Dan kien każ fejn id-dokumentazzjoni kienet hemm, u fil-fatt ġibtha miegħi imma hawnhekk, imma l-NAO ma kellhomx l-opportunità li jarawha. 

THE CHAIRMAN:  L-Onor. Farrugia.  

ONOR. JOSEPH FARRUGIA:  Ħalli nipprova nifhem ftit.  Il-€1.4 miljun li kien budgeted għar-reklami, kien għal sena jew għal tliet snin?  Jiġifieri l-MTA tagħmel budget u l-kumpaniji, huma min huma, jikkwotaw għal dak l-ammont u jgħidulkom il-feedback li se tieħdu.  Qed nifhem sew?  

IS-SUR TREVOR VELLA:  Il-budget tal-MTA jiġi mqassam kull sena.  Aħna jkollna l-pjanijiet tagħna, però ovvjament nistennew jiġi mħabbar il-budget tal-Gvern u jiġi finalizzat qabel ma nikkonfermaw x’se nallokaw għal kull pajjiż.  L-allokazzjoni għall-advertising fl-Ingilterra ssir kull sena u ma tantx ikun hemm fluctuations kbar; l-iktar li jagħmel differenza tkun ir-rata tal-kambju għax inħallsu bl-Isterlina.  Jiġifieri l-ammont ta’ kemm nistgħu nonfqu, ikun definit minna mhux mill-aġenzija.  

ONOR. JOSEPH FARRUGIA:  Imma min jagħmlu l-budget?  Jiġifieri min jieħu d-deċiżjoni ta’ kemm se jintnefaq?  Pereżempju, jien owner ta’ negozju u għamilt budget ta’ €1.4 miljun, però stajt niddeċiedi jien għax jiena l-owner.  Fil-każ tagħkom   min jiddeċiedi?  

IS-SUR TREVOR VELLA:  Il-proċess jibda minn ħafna qabel.  Ikun hemm laqgħat bejn il-marketing directors tal-uffiċini ta’ barra u mill-head office flimkien mal-uffiċċju tas-CEO u s-CFO fejn kulħadd jitkellem fuq l-area tiegħu.  Ovvjament ikun hemm  programm, jiġifieri mhux kemm wieħed jitlob l-ammont imma jrid jgħid x’jixtieq jagħmel b’dak l-ammont.  Meta jkun ikkonfermat il-budget tal-Gvern u allura nkunu nafu s-somma allokata għalina, jiġu kkonfermati dawk l-ammonti u skont l-ammonti nimxu mal-marketing plan li jkollna.  

ONOR. JOSEPH FARRUGIA:  Imma min jiddeċiedi?  

IS-SUR TREVOR VELLA:  Fl-aħħar mill-aħħar hija deċiżjoni tas-CEO flimkien mas-CFO.  

ONOR. JOSEPH FARRUGIA:  Jiġifieri tnejn min-nies jiddeċiedu.  

IS-SUR TREVOR VELLA:  Eżatt.  

THE CHAIRMAN:  L-Onor. Debono.  

ONOR. KRISTY DEBONO:  Sur Vella, fl-2012 l-MTA kellha budget ta’ €40 miljun li minnhom, €7.8 miljun huma għal marketing, PR u hospitality.  Minn dawn, €1.4 miljun kienu budgeted għall-advertising fir-Renju Unit.  Jien nimmaġina li l-advertising huwa skont il-foreign markets li intom, bħala MTA, tridu titappjaw, fis-sens li jekk qed tagħtu weighting iktar għas-suq fir-Renju Unit, ovvjament tallokaw budget sostanzjali għar-Renju Unit.  Qegħdin naqblu s’hemmhekk?  

IS-SUR TREVOR VELLA:  Hekk hu.  

ONOR. KRISTY DEBONO:  Meta tiġu għat-tendering process, intom xi ħriġtu?  Ħriġtu tender  jew request for quotations?  

IS-SUR TREVOR VELLA:  Tender per se ma toħroġx; li qed isir huwa li tiġi allokata somma.  Kif diġà spjegajt, mill-2009 sal-2012 kien sar attentat ieħor biex nippruvaw inġibu konferma li dawn il-kwotazzjonijiet huma korretti.  Il-kumpanija l-oħra, li jidhirli kienet mill-Olanda, kienet ippruvat tagħmel offerta għal dan l-istess budget, però rtirat għax ma setgħetx tikkompeti ma’ dak li kienet qed toffrilna din il-kumpanija.  

THE CHAIRMAN:  Ħu ftit paċenzja għax x’inhu eżattament il-proċess, għadu mhux ċar.  Fis-sistema tal-Gvern m’għandniex “qisu quotation”, imma għandna proċeduri; tender, request for proposals, direct order.  Taħt liema proċedura mxejtu f’dan il-proċess?  

IS-SUR TREVOR VELLA:  Tender mhuwiex u lanqas huwa direct order.  Iktar tista’ tgħid li huwa proposal.  

THE CHAIRMAN:  Imma ħadtu direzzjoni mid-Dipartiment tal-Kuntratti?  Kif ġiet deċiża l-proċedura li qed taddottaw?  Teknikament – forsi l-Awditur ikun jista’ jiċċaralna dan – €1.4 miljun jaqbeż it-thresholds ta’ tender u allura biex ma mortux għal hekk, ridtu clearance.  Ħa nkun ċar, li inti titlob reverse tender, jiġifieri li tgħid minn qabel x’inhu l-ammont u tara x’se jagħtuk għal dak l-ammont, ukoll jista’ jkun tender kompetittiv għax jekk ngħidlek li se nagħtik €10 u nitolbok tgħidli kemm se tagħtini mwejjed u wieħed jgħidli tnejn u l-ieħor jgħidli waħda, xorta hija forma ta’ tender.  Il-proċess xorta huwa wieħed sigriet, fis-sens li wieħed ikun qed jitfa’ formalment offerta, jew kien qed isir b’diskussjonijiet?  Jiġifieri at some point, offerta sigrieta fejn wieħed, tnejn, tlieta, qed jikkompetu fil-proċess, issir?  

IS-SUR TREVOR VELLA:  Fl-2012, kien hemm attentat biex it-tieni kumpanija titfa’ offerta wkoll u ma komplietx bil-proċess.  

THE CHAIRMAN:  U allura bqajtu tinnegozjaw.  

IS-SUR TREVOR VELLA:  Eżatt.  

THE CHAIRMAN:  Imma itom ħriġtu xi sejħa l-Ingilterra fejn għedtu li l-MTA qed tfittex aġenzija ta’ reklamar, jew sempliċement ħabbtet il-bieb din il-kumpanija Olandiża?  
IS-SUR TREVOR VELLA:  Il-kumpanija tal-Olanda kienet qed tagħmel l-istess xogħol f’pajjiżi oħrajn.  Ħalli mmur ftit lura.  Fl-2006 kienet ħarġet tender b’mod formali fejn twaqqfet aġenzija tar-reklamar, li kienet il-Media Consulta u ħarġet bi pjan ta’ marketing. Ix-xogħol fl-Ingilterra ma sarx għax din il-kumpanija kienet aħjar.  Hawnhekk qed nitkellem qabel żmieni.  Meta jien sirt CFO, il-Mirabelle kienet diġà hemm u bqajna għaddejjin b’dik il-kumpanija.  

THE CHAIRMAN:  U llum ma’ min qegħdin?  

IS-SUR TREVOR VELLA:  Mal-Mirabelle.  

THE CHAIRMAN:  Jiġifieri m’hemmx ħsieb li wieħed jgħid li hemm kumpaniji oħra fl-Ingilterra li forsi jistgħu joffru prezz aħjar?  

IS-SUR PAUL BUGEJA (CEO, MTA):  Din hija xi ħaġa li wieħed qed jindaga biex jara x’inhuma l-aħjar modi li bihom wieħed juża dawn il-flus.  Biex niċċara ftit irrid ngħid li s-somma, kull sena tkun more or less kostanti u ħafna mir-reklami huma reklami diretti f’gazzetti, jiġifieri l-ammont ma nistgħux innaqqsuh; is-somma hi li hi.  Jekk wieħed iħares lejn kemm jiġi jiswa one page advert f’The Times ta’ Londra, isib li dan jiġi jiswa madwar €80,000.  Jiġifieri għalkemm €1.4 miljun jidhru ħafna, fil-verità, meta tiġi biex tqassamhom, issib li għandek ftit.  Il-proċess kif kien isir s’issa – m’iniex qed ngħid li neċessarjament se jibqa’ kif inhu – hu li wieħed ipoġġi l-biċċa tad-drapp u jitlobhom jgħidu x’inhuma lest li joffru għaliha. 

THE CHAIRMAN:  Jien m’għandix problema b’dik it-tip ta’ metodoloġija ta’ kif nasal biex niddeċiedi min hu l-aħjar, jiġifieri li ngħid min se jagħtini l-iktar b’dak li se noħroġ imma d-domanda tiegħi hija jekk hemmx proċess formali kif ngħidu li hawn erba’ jew ħames kumpaniji...  Issa jien ma naħsibx li erbgħa jew ħamsa biss hemm aġenziji ta’ rejklamar fl-Ingilterra, imma naħseb li hemm iktar.  Issa jista’ jkun li tgħidli li €1.4 miljun għal ċerti aġenziji fid-daqs tal-Ingilterra lanqas biss jinteressahom.  Jista’ jkun li veru u forsi għalhekk fil-passat ma kienx hemm interess kbir imma jekk wieħed ma jitfax reklam li jgħid li qed nippruvaw infittxu aġenzija, m’aħniex se nkunu nafu.  

IS-SUR PAUL BUGEJA:  Hija xi ħaġa li wieħd jista’ jkompli jindaga fuqha.  Jiena dħalt fiha, il-ġimgħa l-oħra tkellimt mal-managers tagħna hemmhekk, u huwa wieħed mill-proċessi... Jien għadni nibda hemmhekk u qed nara fejn huma n-nuqqasijiet u jekk kienx hemm xi nuqqasijiet li ma jistgħux jiġu spjegati, u nkun nista’ naħdem fuqhom fil-futur.  Hemm bżonn li nduruhom.  Jiena niġi minn dan il-background, jiġifieri napprezza x-xogħol li qed isir u nassigura lill-Kumitat li se naħdmu fuqhom.  

IS-SUR MARIO ROGERS:  Jien ġejt konxju ta’ dan ir-rapport xi ġimgħa u nofs ilu.  Jien dawn il-proċeduri – u jien ġej minn dan il-background – ma sibthom imkien fiċ-Ċivil.  Wieħed jifhem li ilhom jużaw il-metodi tagħhom b’mod dinamiku biex jippruvaw isibu l-aħjar prezzijiet kif jarawhom huma, imma mhux fil-qafas ta’ kif aħna nifhmuhom  ta’ procurement regulations.  Apparentement fl-antik kien hemm tentattiv biex jużaw it-tender u ma ħadmilhomx u probabbilment sabu mezz kif jistgħu jġibu l-aħjar prezz.  Meta kellimthom jien, kemm lis-Sur Vella kif ukoll l-ex CEO, qishom ikkonvinċewni li l-metodu tagħhom qed iġib l-aħjar prezz, però it’s still not in the government procedures.  Din il-ġimgħa għamilt laqgħat anke mas-CEO il-ġdid u għedt li din irridu nindirizzawha, jiġifieri naraw li l-proċeduri jinżammu, isiru l-kwotazzjonijiet bis-sistema li rridu nużaw magħhom bħal expression of interest, request for proposals, eċċ, nippruvaw nidentifikaw xi nies oħra li jistgħu jidħlulna u neliminaw dik li qed tidħol dan l-aħħar, jiġfieri l-esperjenza u t-turnover, għax jista’ jkun hemm nies li xorta jidħlu.  Jiġifieri se nassiguraw li jkun hemm il-prezz tajjeb imma bil-proċeduri kif suppost jintużaw.  

ONOR. KRISTY DEBONO:  Apparti l-marketing agents li għandkom biex tittappjaw esklussivament il-market tar-Renju Unit, hemm pajjiżi oħrajn fejn qed taħdmu bl-istess pattern?  

IS-SUR TREVOR VELLA:  Il-Mirabelle taħdem biss mal-Ingilterra u l-Irlanda għax dak huwa market Brittaniku u għandhom budget wieħed.  Fil-każ tal-pajjiżi l-oħra, kien hemm perjodu fejn kienet ħarġet tender u kienet qed tagħti servizz il-Media Consulta u llum il-ġurnata qed nagħmlu xi ħaġa simili ma’ kumpanija Olandiża.  

ONOR. KRISTY DEBONO:  Jiġifieri ħriġtu tender għall-pajjiżi l-oħra Ewropej?    

IS-SUR TREVOR VELLA:  Mhux tender per se; ma nistax ngħid li hija tender; imma kien jiġi ssettjat il-budget u wieħed jissottometti l-pjan tiegħu skont dak il-budget.  

ONOR. KRISTY DEBONO:  Jiġifieri tibagħtu offerta lin-numru  ta’ aġenziji li taħsbu li huma idonei biex jagħmlu dan it-tip ta’ xogħol?  U kif tavviċinawhom dawn l-aġenziji?  

IS-SUR TREVOR VELLA:  L-ammont tal-advertising fl-Ingilterra huwa l-iktar wieħed għoli, imbagħad hemm tal-Ġermanja li huwa madwar €900,000, imbagħad l-ammonti tal-oħrajn jibdew neżlin.  Illum il-ġurnata mxejna ftit lejn l-Italja u Franza.  Il-heads ta’ dawk il-pajjiżi kollha jissottomettu pjan però jabbina mal-marketing plan ħolistiku li jkollha l-MTA li jkun approvat ukoll mill-Bord tal-MTA.  Jiġifieri mhux kulħadd jiddeċiedi għalih.  Jekk pereżempju ngħidu li se mmorru lejn l-online marketing, ikun hemm pjan.  Preżentement hekk qed jiġri; ikollok l-idea – jien m’iniex persuna tal-marketing jiġifieri ma tantx nista’ nikkummenta dwar dan – bħal pereżempju li nagħmlu persentaġġ fuq reklamar stampat jew fil-Boxing Day fuq it-television.  Ikun hemm l-ideat imbagħad il-kumpaniji tal-marketing jiġu lura għandek u jgħidulek li pereżempju b’€100,000 fuq it-television jistgħu nagħtuk sitt spots mhux sebgħa jew ħamsa.  U dik tkun il-kompetizzjoni, mhux l-ammont imma x’se jagħtuk b’dak l-ammont.  

THE CHAIRMAN:  Aħna m’għandniex problema b’dik u naħseb li lanqas id-Direttur tal-Kuntratti m’għandu problema b’dik, basta ssegwi l-proċedura.  L-issue hija jekk kienx hemm proċess kompetittiv.  Hawnhekk qisna qegħdin ngħidu li mhijiex tender għax mhux qed titlob il-prezz imma qed titlob l-ammont.  Li qed nipprova ngħid jien huwa li xorta tista’ tkun magħmula f’forma ta’ tender basta timxi mal-proċedura.  Naħseb li s-CEO proċedenti xtaq jiċċara xi punt.  

L-Onor. Schembri.  

ONOR. SILVIO SCHEMBRI:  Mr Chairman, jien ma naħsibx li hawnhekk hawn xi dubju fuq il-marketing plan per se, almenu għalissa, jew jekk għandhiex tintuża proċedura ta’ budget fiss jew budget varjabbli.  Li għadni ma nistax nifhem jien huwa kif saret l-istedina sabiex kumpanija setgħet titfa’ l-interess tagħha għar-request for quotes – ħalli nsejħulha hekk għax għadna ma nafux x’isem se nagħtuha.  Kien hemm pubblikazzjoni mill-MTA f’xi magazines oħra tal-Ingilterra biex dawn juru interess?  Kien hemm xi uffiċjal partikolari mill-MTA li kellu kuntatti ma’ ċerti kumpaniji li avviċinahom hu biex imbagħad dawn juru interess?  Kien hemm xi servizz li dejjem intuża ma’ din il-kumpanija u bqajna bil-kuntatti ma’ din il-kumpanija li mbagħad estendejniha għall-marketing campaign fl-Ingilterra kollha?  Dak il-kuntatt li mbagħad tkompli l-katina tal-proċedura kollha għadni m’iniex qed narah.  

IS-SUR JOSEF FORMOSA GAUCI (ex CEO, MTA):  Biex namplifika ftit fuq li kien qed jgħid il-kollega tiegħi Trevor, irridu mmorru lura numru ta’ snin, qabel Trevor u jien konna l-MTA, u ċioè meta kienet ħarġet it-tender tal-Media Consulta.  F’dik it-tender, waħda mill-affarijiet li Media Consulta kienet se toffri kienet il-buying tal-advertising space.  Ftit qabel ma ġie konkluż u firmat dak il-kuntratt, kien ġie mibdul fejn qalu li Media Consulta would have the right to do the media buying provided a cheaper supplier is not found.  Dik kienet inbidlet fl-aħħar minuta proprju biex ma nkunux totalment marbutin.  On the Continent m’hemmx din il-problema għax on the Continent il-media kollha jaħdmu b’dik li tissejjaħ rate card; jekk trid tagħmel advert fil-Corriere della Sera hemm rata li kulħadd iħallas biha, imbaħgad ikun hemm l-aġenzija li ġġiblek ir-rata u tieħu prezz fiss.  Imma fl-Ingilterra s-sistema hija totalment differenti.  Hemmhekk, il-media agencies jinnegozjaw l-aħjar prezz għalik jekk tkun trid advert f’The Telegraph, f’The Times eċċ.  
THE CHAIRMAN:  Qisu broker tal-insurance.  

IS-SUR JOSEF FORMOSA GAUCI:  Preċiżament.  Kien sar dan it-tibdil qabel ma ġie ffirmat il-ftehim ma’ Media consulta.  Fil-fatt, fl-2006/2007 kienu bdew Media Consulta u kienu qed jagħmlu l-media buying on the Continent and on the UK kienu ħarġu bi prezzijiet għoljin ħafna għall-media plan li kienu ngħataw.  In-nies tal-MTA dak iż-żmien kienu qalu li huma kienu jafu fejn kienu qed jixtru l-advertising space aġenziji oħra li jaħdmu għal Malta u anke l-Air Malta, u li kienu qed qed jużaw il-Mirabelle, u fil-fatt Mirabelle tathom prezzijiet ħafna irħas għall-istess adverts.  Għalhekk, L-MTA at that stage iddeċidiet li tuża lil Mirabelle.  Niftakar li meta kont bdejt jien bqajt b’din is-sitwazzjoni u konna għedna li allavolja nafu li dawn qed jagħtuna prezzijiet orħos, speċifikament għar-raġunijiet li qegħdin issemmu intom jiġifieri li konna qegħdin nużaw flus pubbliċi, ridna li b’xi mod ikollna xi ħaġa li turi li aħna ma qbadniex qomna filgħodu u għedna li se nużaw Mirabelle.  Allura ħadna d-deċiżjoni li we drew up a media plan, bgħattniha lil xi ħames aġenziji biex jagħtuna x’jistgħu jagħmlu b’dik il-media plan u prezzijiet u kkonfermajna li Mirabelle kienu qed jagħtuna l-irħas prezz għal dak l-advertising.  Ftakru dejjem li this is different milli jiġri fuq il-Kontinent fejn għandek prezz fiss u hemm l-aġenzija; hawnhekk inti tmur tgħidlu li trid advert on The Sun u jagħtik il-prezz globali, imbagħad l-ammont li jieħu hu bħala Mirabelle aħna ma nkunux nafuh għax jirranġah hu mal-gazzetta.  Fil-fatt dak huwa x’kien ġara.  Fejn Trevor kien qed jirriferi għall-issue tal-kumpanija Olandiża, li kien ġara kien li wara li għaddew tliet snin minn mindu bqajna naħdmu b’Mirabelle, erġajna għamilna l-istess eżerċizju ħalli jekk xi darba kellhom jiġu l-NAO jew jiġi xi ħadd biex jaraw jekk aħniex nimxu mal-proċeduri tal-Gvern, isibu li nkunu għamilna dan l-eżerċizzju.  Għamilna dak l-eżerċizzju u meta bdew jaraw dawk it-tip ta’ prezzijiet li rċevejna, they didn’t carry on bidding u marru oltre, fis-sens li għamlulna l-creatis b’xejn għax kienu qegħdin jagħmlu x-xogħol tagħna on the Continent u l-Ingilterra qalu li they were not even going to bid għax Mirabelle kienu qed jagħtuna prezzijiet ħafna orħas.  Dak kien x’ġara u ma ġarax.  

Punt ieħor li nixtieq nikkjarifika huwa l-issue ta’ direct order.  L-informazzjoni li kelli meta dħalt fil-kariga jien fl-2008, għalkemm nammetti li qatt ma rajtha bil-miktub, kienet li kien hemm xi awtorizzazzjoni mill-Finanzi li l-advertising ma kienx se jiġi kkunsidrat bħala servizz li riedet toħroġ tender għalih kull darba, għax jekk għall-argument trid advert fit-Telegraph, inti hemmhekk bilfors trid tmur u jrid ikollok il-faċilità li tista’ taħdem b’mod mgħaġġel.  Għal dik ir-raġuni kienu qalu li għal dik l-area biss ta’ advertising, l-MTA ma kellhiex għalfejn toħroġ tender kull darba.  Nispera li b’dan ikkjarifikajt l-affarijiet.  

THE CHAIRMAN:  L-Onor. Carmelo Abela.  

ONOR. CARMELO ABELA:  Mr Chairman, naħseb li huwa punt importanti jekk kienx hemm din l-esklużjoni jew le min-naħa tal-Finanzi għal dan li għadu kemm qal is-Sur Formosa Gauci.  L-Awditur Ġenerali kien infurmat b’din l-eċċezzjoni vis-à-vis l-issue tal-marketing?  Mill-mossi li jagħmel is-Sur Mifsud jidher li ma kienx infurmat.  Forsi jekk nistgħu nwessgħu ftit id-diskussjoni mhux biss fuq dan it-tip ta’ arranġament, għax jidher li mhux biss vis-à-vis dan it-tip ta’ arranġament hemm kumment mill-Awditur li l-MTA mhijiex qed timxi mal-proċeduri tal-Gvern, imma anke f’affarijiet oħrajn.  Fejn jidħol procurement lokali jidher li l-kumment tal-Awditur huwa li hemm proċeduri tal-Gvern li l-MTA mhijiex qed timxi magħhom, għal fiscal receipts u affarijiet oħra simili.  Issa altru li ma ġewx ippreżentati, kif qalilna s-Sur Vella, jew addirittura m’aħniex nimxu, bħala MTA, mal-proċeduri.  Forsi tista’ tgħidilna ftit, jekk jogħġbok?  

IS-SUR JOSEF FORMOSA GAUCI:  To the best of my knowledge, din l-eċċezzjoni li semmejt, kienet tirrigwarda biss dan l-advertising li semmejna; għall-affarijiet l-oħrajn kollha aħna nimxu mal-proċeduri tal-Gvern, jiġifieri għal direct order li taqbeż is-€6,000 trid iġġib l-approval tal-Ministeru tal-Finanzi, eċċ.  Jien jidhirli li dawk l-affarijiet li huma msemmijin fir-rapport mhumiex każ li ma mxejniex mal-proċedura, imma kif semma Trevor qabel, kellu l-informazzjoni u m’għaddihiex lill-NAO fil-ħin opportun minħabba ċ-ċirkostanzi li semma.  Però żgur li ma kien hemm ebda sitwazzjoni fejn għedna li ma nimxux mal-proċeduri tal-Gvern.  

ONOR. CHRIS AGIUS:  Kumment komuni li għamel l-Awditur huwa dwar meta ntalbet informazzjoni u it was not made available.  Kemm kien twil il-perjodu li tajtu sabiex tkun tista’ tinġabar din l-informazzjoni?  Jien ma nistax nifhem kif huwa aċċettabbli, meta qed nitkellmu fuq ammonti daqshekk kbar ta’ flus il-poplu, li tintalab riċevuta mill-Awditur Ġenerali u din ma tingħatax.  

IS-SUR ANTHONY C. MIFSUD:  L-audit sar bejn Frar sa Mejju għax imbagħad kellna nagħlqu biex nimxu fuq Ministeri oħrajn.  

ONOR. CHRIS AGIUS:  Allura nifhmu li mhuwiex aċċettabbli li tintalab riċevuta fuq €154,000 għal transport services u ma tingħatax.  Jien ngħid li din l-informazzjoni għandha tkun available at a push of a button.  Jien ma nistax nifhem kif kważi għal kull każ qed ngħidu li information was not made available.  U allura naħseb li għandna mmorru għal dak li qal iċ-Chairman fil-bidu tad-diskussjoni u naraw jekk ir-rakkmandazzjonijiet li saru humiex jiġu attwati għax naħseb li m’huwa aċċettabbli għal ħadd li meta qegħdin nitkellmu fuq ammonti daqshekk kbar, tintalab informazzjoni bażika u ma tingħatax.  

THE CHAIRMAN:  Nixtieq reazzjoni min-naħa tal-management.  

IS-SUR TREVOR VELLA:  Fuq l-ammonti tat-transport services kien hemm tender.  Veru li tinstema’ kerha li min-naħa tagħna ma pprovdejniex l-informazzjoni, però nerġa’ ngħid li l-informazzjoni qiegħda hemm, ma ngħatatx fiż-żmein li talbuha l-NAO.  

ONOR. CHRIS AGIUS:  Imma dan qed jingħad għal kull każ, anke għal travel on official duties and local sponsorships.  Pereżempju dwar 20 + 20 Rio jingħad hekk fir-rapport: 
“Due to lack of information provided on this expense, NAO could not ascertain whether the pertinent procurement regulations were duly followed.”.  

Imbagħad dwar hosting of Isle of MTV jingħad:

“However, documentation substantiating these verbal statements, together with the necessary financial approvals, was not submitted.”.  
 
Jiġifieri għal kull każ qed jingħad li l-informazzjoni ma kenitx available.  Illum anke każin tal-banda, jekk titolbu riċevuta ta’ nefqa, jippreżentahielek.  Hawnhekk qegħdin nitkellmu fuq ammonti kbar ta’ flus il-poplu li dwarhom ma ngħatatx informazzjoni meta mitluba mill-Awditur.  

THE CHAIRMAN:  Is-Sur Bugeja.

IS-SUR PAUL BUGEJA:  Naħseb li Trevor għamilha li kien hemm nuqqas min-naħa ta’ MTA li ma provdietx l-informazzjoni fil-ħin.  Għalkemm m’hemm l-ebda ġustifikazzjoni, wieħed ma jridx jinsa li dan kien bejn Frar u Mejju 2013 meta kien hemm diversi aspetti li wieħed irid jieħu inkonsiderazjzoni.  Nerġa’ ngħid li m’hemm l-ebda skuża, imma Trevor għamilha ċara li bi żvista hu qagħad jiġbor l-informazzjoni kollha, liema informazzjoni tieħu ħafna ħin biex tinġabar.  Li l-informazzjoni ma ngħatatx piecemeal u minflok wieħed qagħad jistenna biex jiġbor kollox, huwa nuqqas li ma nistgħux ninnegawh, imma kif qed tgħid inti, Mr Chairman, irridu nħarsu lejn l-issues li hemm u meta jien dorthom ma’ Trevor ma deherx li kien hemm xi nuqqas għalkemm dejjem hemm fejn wieħed jirranġa.  L-intenzjoni ta’ dan l-audit huwa li wieħed jiġbed l-attenzjoni fejn jista’ jkun hemm xi nuqqas.  Jien dħalt fid-dettall ma’ Trevor u nassigura lill-Kumitat li jekk insib xi każ fejn hemm nuqqas ta’ trasparenza, neħduha on board biex nimxu ‘l quddiem fuqha.  

THE CHIARMAN:  Ħalli ma nintilfux fuq dan il-punt għax inkella se  nitilfu l-iskop tar-rapport.  Naħseb li fhimna l-kwestjoni ta’ dawn it-tliet xhur u se nitfa’ issa l-ballun f’saqajn l-Awditur Ġenerali, fis-sens li nitolbu jagħmel follow up biex ikollna l-konfort tiegħu li d-dokumenti li l-uffiċjali qed jgħidulna li issa nġabru u jistgħu jiġu ppreżentati, huwiex il-fatt.  Fil-kaz ‘il quddiem neħlu biss fuq issues li huma aktar ta’ prinċipju milli sempliċement fuq issues dwar jekk id-dokument ġiex ippreżentat għax il-problema hi li f’ħafna mill-punti hija dejjem l-istess issue li qamet, u ċioè li d-dokument mhux ippreżentat.

IS-SUR ANTHONY C. MIFSUD:  Mr Chairman, jiena nista’ nippreżentalek Appendix 1 li kien hemm mal-managment letter u li ma tkunx fl-audit report fejn wieħed jista’ jara d-dati ta’ meta tlabna l-informazzjoni li fuq Isle of MTV, transport services, press awards, expenditure and travel u anke r-reminders li bgħattna wara mingħajr ma kellna risposta.

THE CHAIRMAN:  Imma issa nafu li dawk it-tliet xhur kienu partikolari għax fihom kien hemm changeover sħiħa u jidher li l-management qed jammetti li żbalja li s-CFO ma bagħtilkomx l-informazzjoni allavolja kien ġabarha.  Aħna smajna l-ispjega u l-interess ta’ dan il-Kumitat huwa jekk l-issues li inti qajjimt fir-rapport humiex issues li dan il-Kumitat irid jinkwieta fuqhom jew inkella humiex issues li hemm risposta għalihom.  Għalhekk f’isem il-Kumitat qed nitlob li l-Uffiċċju tiegħek jagħmel ftit tal-ħin mas-CFO tanalizzaw id-dokumenti li ppreparalkom, tagħtuna summary u fil-laqgħa li jmiss kemm induru ftit biex naraw jekk intomx sodisfatti bir-risposta li ngħatajtu.

L-Onor. Grech.

ONOR. CLAUDIO GRECH:  Jien nixtieq li din tittieħed bħala practice li meta jkollna laqgħa fejn niddiskutu issues li jkunu tqajmu fuq audit li jkun ilu li sar, l-awtorità rispettiva jkollha l-fakultà li tissottometti dokumentazzjoni lill-Kumitat, jew through l-awditur jew direttament hi, biex jekk ikun hemm aspetti li ġew indirizzati in the process of, jew ġew artikolati, ikunu jistgħu jiġu hawnhekk għax dan il-Kumitat jiltaqa’ darba kull tlieta jew erba’ ġimgħat u jekk niġu hawnhekk biex noqogħdu nistaqsu fejn qegħdin l-irċevuti....  Jien naħseb li hawnhekk l-aktar li rridu nistaqsu huwa fejn qiegħed l-element ta’ value for money u jekk id-deċiżjonijiet li ttieħdu jagħmlux sens.  With hindsight nistgħu ngħidu li kienu tajbin jew ħżiena, però ma naħsibx li għandna niffukaw il-ħin tagħna sempliċement biex nagħmlu a bookkeeping excercise ta’ fejn saru l-affarjiet.  Jekk imbagħad ikun għadda ż-żmien – fuq dan għaddew sena u nofs – u d-dokumentazzjoni ma tkunx ġiet, allura tkun an issue of concern però m’għandniex noqogħdu naħlu l-ħin tal-Kumitat biex noqogħdu nidħlu fuq l-affarijiet amministrattivi jekk dawn ikunu ġew riżolti.  Jekk imbagħad l-Awtoritajiet, huma min huma, ma jkunux qed jagħtu kas tal-Awditur allura hemmhekk ikollna problema.

THE CHAIRMAN:  L-Avukat Gulia.  

L-AVUKAT GAVIN GULIA (Chairman, MTA):  Jien s’issa qgħadt nisma’ għax noqgħod attent minħabba li hemm missjonijiet eżekuttivi u missjonijiet non-eżekuttivi u jiena nirrappreżenta l-lat non-eżekuttiva u ċerti affarijiet huma tal-management, kif anke qal is-CFO.  Minkejja dan, ma jfissirx li l-bord ma jarax dawn l-affarijiet anke meta ħareġ ir-rapport tal-Awditur.  Biex inżid ma’ dak li qal is-Sur Bugeja, fejn setgħet ingħatat l-impressjoni u l-perċezzjoni li taħt il-management il-ġdid l-irċevuti kienu in place, ngħid – jiena kont qed nagħmel liaising ma’ Josef Formosa Gauci – li l-inkartament li ma ngħatax fiż-żmien li kellu jingħata, kien lest taħt il-management l-antik, mhux taħt il-management il-ġdid.  Jiġifieri ma kienx hemm kwestjoni ta’ sena u nofs; kieku setgħet issir is-sottomissjoni kienet issir taħt il-management l-antik.  

THE CHAIRMAN:  Is-Sur Formosa Gauci.  

IS-SUR JOSEF FORMOSA GAUCI:  Napprezza l-kjarifika li għadu kemm għamel l-Avukat Gulia għax fir-realtà, forsi ingħatat l-impressjoni li għadda Mejju u ma sar xejn.  Jien ma nafx għax m’għandix id-dokumentazzjoni, però żgur kien hemm ittra li aħna bgħattna lill-Awditur Ġenerali fejn fiha appoloġizzajna u ammettejna li forsi kien żball li tajna prijorità lill-external auditors u ċ-change of administration u għedna wkoll li kellna d-dokumentazzjoni kollha – dan kien f’Mejju tas-sena l-oħra – u jekk m’iniex sejjer żball, konna għamilna follow up meeting mal-NAO fuq il-management letter tagħhom u għednilhom li d-dokumentazzjoni hija available u jekk ikollhom ċans setgħu jiġu jarawha.  Jien nifhem ukoll li huma għandhom ix-schedule tax-xogħol tagħhom, però l-importanti hu li f’Mejju aħna kellna d-dokumentazjzoni kollha available.  

THE CHAIRMAN:  Jiġifieri mhux intbagħtet imma għedtulhom li kienet available.

IS-SUR JOSEF FORMOSA GAUCI:  Għednilhom li kienet available u setgħu jarawha.  

IS-SUR ANTHONY C. MIFSUD:  Li nista’ ngħid hu li sa Awwissu 2013 id-dokumentazzjoni kienet għadha ma waslitilniex u konna erġajna ktibnilhom.  

THE CHAIRMAN:  Nixtieq nagħlaq fuq dan il-punt billi nerġa’ nitlob lill-Awditur jagħmel dan l-eżerċizzju u meta jkun lest, jinnotifikana u aħna npoġġuha fuqu l-aġenda biex nagħmlu l-follow up jekk ikun meħtieġ għax jekk l-Awditur jgħidilna li r-risposti li ngħata huma sodisfaċenti, allura ma naħlux il-ħin għal xejn tal-Kumitat.  

L-Onor. Abela.  

ONOR. CARMELO ABELA:  Mr Chairman, dwar il-punt li semmejt inti naqblu li l-Awditur jagħmel follow up ladarba għandna konferma tas-Sur Vella li l-informazzjoni nġabret u allura huwa iktar faċli biex jgħadduha lill-Awditur Ġenerali għall-verifiki tiegħu.  Dan ir-rapport isemmi wkoll shortcomings oħrajn li nstabu.  Pereżempju, jekk niftakar tajjeb, kien hemm xi ħlasijiet extra għal ċerti kmamar f’lukandi, u ssemma b’mod partikolari l-Isle of MTV.  Issemmew ukoll shortcomings oħrajn li jirrigwardjaw is-Sur Formosa Gauci bħala CEO fejn jidħlu requirement of higher authority meta jkun hemm xi safar.  Ġaladarba s-Sur Formosa Gauci għoġbu jkun hawnhekk, u nirringrazzjawk talli ġie, forsi jista’ jispjega ftit ruħu dwar dawn l-affarijiet.  

IS-SUR JOSEF FORMOSA GAUCI:  Ħa nirrispondi dwar il-punt li għamilt rigward “requiring higher authority” biex insiefer.  Iva, sa dik il-ġurnata kien ikun jaf il-ministru u ċ-chairman li kont se nsiefer, però qatt ma kien hemm xi ħaġa miktuba.  Minn dakinhar immedjatament daħlet il-proċedura tal-formola G27, li tmur għand il-segretarju permanenti u jiffirma u jawtorizza s-safra.  

IS-SUR MARIO ROGERS:  Nista’ ngħid li fi żmieni jien sibt din il-proċedura in place.  

IS-SUR JOSEF FORMOSA GAUCI:  Jiġifieri daħħalniha mill-ewwel.  

IS-SUR TREVOR VELLA:  Fil-fatt, dwar in-nuqqasijiet amministrattivi li nstabu – għax aktar kien hemm minn dawn milli ma kienx hemm records – ħadna r-rakkmandazzjonijiet tal-NAO u mhux fil-każ tas-CEO biss, imma għal kull safra li ssir mill-uffiċjali tal-MTA, qed timtela l-formola li ġiet stabbilita mill-Gvern, tmur għall-firma għand il-kap tad-dipartiment, tmur għand is-CEO, imbagħad tmur għand is-segretarju permanenti.  Dik hija l-proċedura li addottajna wara li kien sar dan ir-rapport tal-NAO.  

Rigward tal-MTV irrid ngħid li f’dak il-każ kien hemm kuntratt magħhom li fih hemm identifikat n-numru ta’ kmamar li l-Awtorità trid tipprovdi lill-MTV.  Meta kienet qiegħda ssir  rikonċiljazzjoni tan-nies li kien hemm fil-lukanda mal-ismijiet, kien hemm ħafna last minute changes.  Fil-fatt, mis-sample li kienu għamlu l-NAO, kienu sabu li kien hemm persuni rreġistrati bħala li se joqogħdu f’kamra single u mill-informazzjoni li għandna mil-lukanda, iddeċidew li ma jibqgħux singles for the night u marru f’lukanda oħra.  L-MTA ma tidħolx fil-mertu ta’ min se joqgħod fejn u kif għax mhux fl-interess tagħna; l-MTA hija obbligata li tħallas għal 80 kamra u nħallsu daqshekk fuq prezz maqbul minn qabel.  Wara l-audit li sar mill-NAO, aħna bdejna ninsistu mal-lukanda Excelsior – li tintgħażel minħabba li hi viċin il-post fejn isir il-kunċert – li trid tingħata l-final list u ma konniex se nibqgħu naċċettaw min-naħa tal-lukanda, allavolja jkunu within in-numru kkwotat fil-kuntratt, li pereżempju jkollna kamra “to be confirmed”.  Jiġifieri dwar dak kellhom raġun li kien hemm ċerta informazzjoni li kienet nieqsa.  Mill-2013 u anke din is-sena, irrikonċiljajna l-kmamar mal-kap tal-MTV, u fejn kien hemm kmamar fejn ma kienx hemm informazzjoni pprovduta dwarhom, ma ħallasnihomx.  

THE CHAIRMAN:  Nirringrazzjak.  Aktar domandi?  L-Onor. Farrugia.  

ONOR. JOSEPH FARRUGIA:  Jien nixtieq immur lura ftit fuq ir-reklami.  Il-budget tal-MTA għar-reklami huwa €40 miljun. 

THE CHAIRMAN:  Le, minnhom hemm il-pagi tal-Awtorità.  Forsi s-CEO jispjegalna n-nefqa tal-MTA kif tinqasam.  

ONOR. JOSEPH FARRUGIA:  Imma bħala reklami għandna budget.

THE CHAIRMAN:  Li huwa €7 miljun.  

ONOR. JOSEPH FARRUGIA:  Min jiddeċiedi fejn u kif isiru r-reklami?  Meta jsiru, ikun hemm feedback, fis-sens li jekk inkunu għamilna b’€1 miljun reklami fl-Ingilterra, ġew iktar turisti milli ġew is-sena ta’ qabel?  

IS-SUR TREVOR VELLA:  Id-deċiżjoni ta’ kif jintnefqu l-flus proporzjonalment bejn market u ieħor, trid tieħu inkonsiderazzjoni wkoll dak li huwa l-kobor tal-market u fejn sejrin, jiġifieri mhux neċessarjament jintnefaq l-istess l-ammont per capita f’kull pajjiż.  Pereżempju, meta ġew introdotti r-rotot minn Spanja, bdejna from scratch u allura ridna nagħtu ftit push.  Il-budget jitressaq mis-CEO u mis-CFO quddiem il-Bord tal-MTA u fl-aħħar mill-aħħar huwa l-Bord li japprova kif se jintefaq il-budget b’mod globali.  

THE CHAIRMAN:  Naħseb li l-Onor. Farrugia qajjem punt importanti ħafna li naħseb irid jirrispondi għalih is-CEO l-ġdid u jgħidilna x’kien jiġri preċedentement.  Kif nimmoniterjaw kemm hu effettiv ir-reklamar tagħna?  Inkejlu b’xi mod fejn naraw kemm qed jiġu turisti għar-reklamar li qed isir?  

IS-SUR PAUL BUGEJA:  Naħseb li r-risposta mhijiex faċli, fis-sens li jsiru reklami li tkun tista’ tara r-riżultati tagħhom immedjatament u jkun hemm oħrajn li tagħmilhom għall-brand biss, jiġifieri sempliċement biex tpoġġi lil Malta f’pożizzjoni partikolari.  

THE CHAIRMAN:  Il-visibility.  

IS-SUR PAUL BUGEJA:  Fil-fatt, ħafna mir-reklami saru sabiex ipoġġu lil Malta f’pożizzjoni fejn it-turist, b’mod speċjali dak Ingliż, ma jħarisx lejna bħala pajjiż tax-xjuħ biss, għax l-Ingliżi għandhom din il-perċezzjoni li Malta huwa pajjiż tal-irtirati.  Il-brand image li qegħdin inpoġġu u li qed inkomplu nsegwu fuq li kien hemm diġà qabel, huwa li tiġi Malta u ssib ħafna affarijiet x’tagħmel.  F’dak il-każ l-unika miżura li jista’ jkollok hija li tħares lejn numru ta’ turisti u l-age bracket tagħhom u tara kemm kien hemm mill-Ingilterra u mill-Irlanda kull sena u jekk dawn żdiedux jew le.  Fil-fatt dawn kull sena qed jiżdiedu, però hemm marbut ukoll in-numru ta’ flights li hemm available, jiġifieri għandek benchmark ieħor jew miżura oħra li trid tara.  Huwa inutli li tagħmel reklam jekk m’għandekx flights available.  Imbagħad tara l-mix ta’ kif inhuma min-naħa tal-età, li kollha jidhru li qegħdin jagħtu riżultati pożittivi.  

IS-SUR MARIO ROGERS:  Nifhem li huwa diffiċli li tkejjel il-value for money għal dak li tkun qed toħroġ u jista’ jkun li forsi nsibu mekkaniżmu li nistgħu nkejluh, però r-riżultat qiegħed hemm għax it-turisti żdiedu; is-sena l-oħra kien hemm record u din is-sena reġa’ kien hemm record.  Jiġifieri l-MTA qiegħda tikkontribwixxi biex jiġu t-turisti hawnhekk u qegħdin jiżdiedu; fil-fatt it-turiżmu huwa terz tal-GDP kollu.  

It-tieni aspett li nixtieq insemmi għax għadu ma ssemmiex huwa li għalkemm qegħdin infittxu fuq dawn l-affarijiet u fuq id-dokumenti u probabbilment kollha qegħdin available, over spending ma kienx hemm.  Mir-rapport tal-Awditur joħroġ li kien hemm savings u allura jidher li kien hemm consciousness dwar l-infieq ta’ flus pubbliċi.  

IS-SUR JOSEF FORMOSA GAUCI:  Jien naqbel perfettament ma’ dak li qal is-Sur Bugeja, u nixtieq inżid  żewġ punti.  L-ewwel nett li l-NAO kienu għamlu a value for money audit fuq ir-reklamar tagħna fl-Italja fejn kien ġie indirizzat dan il-punt, u t-tieni illi filwaqt li hemm numru ta’ reklami li huma generic brand, hemm oħrajn li jkunu a call to action jew ma’ specific tour operator with a price etc.  Li konna nagħmlu hemmhekk huwa li konna nżommu kuntatt dirett, jew mal-operatur, jew jekk ir-reklam ikun fuq l-Air Malta, mal-Air Malta f’dak il-pajjiż, biex inkunu nafu l-feedback bħal pereempju jekk żdedux in-numru ta’ telefonati u jekk żdedux il-hits in the website that we are advertising sabiex naraw jekk dak ir-reklam partikolari għamilx sens jew le.  Għax fl-aħħar mill-aħħar, l-ammonti li bħala pajji nistgħu nonfqu huma żgħar ħdejn ta’ ħaddieħor u allura rridu nużawhom mill-aħjar li nistgħu.  

IS-SUR PAUL BUGEJA:  Jekk forsi tippremettuli nixtieq inżid ngħid li r-reklamar huwa annimal daqsxejn stramb, fis-sens li tista’ tagħmel pjan strateġiku, kif hemm ma’ Mirabelle, għal sena sħiħa, imma mbagħad jeżisti wkoll tactical budgets fejn għalkemm xorta waħda m’iniex ngħid li ma nimxux mal-proċedura, jekk inkunu qegħdin f’Novembru u l-feedback li tkun qed tirċievi mill-industrija tkun tali li jgħidulek li għadhom vojta, kif nafu jekk tonfoq ewro fir-reklamar, xi ħaġa ta’ return se tieħu.  Jekk wieħed jara li n-nuqqas se jkun f’segment jew f’pajjiż partikolari – u għalhekk nifhem li kienet loġika ħafna li kien hemm din l-esklużjoni min-naħa tal-Finanzi għax fejn  tidħol ċerta spiża ta’ reklamar trid tkun flessibbli u trid tkun dinamiku kemm jista’ jkun –....  Wieħed jista’ jimxi ma’ ħafna proċeduri imma ma naħsibx li finalment jista’ jkun value for money.  Forsi nista’ nġib eżempju, għalkemm mhux fuq reklamar imma fuq fejn jidħol travel.  I’m all for for these procedures imma nista’ nġib l-eżempju tiegħi stess.  Din il-ġimgħa mort Londra u ġejt minn hemmhekk mal-flight tal-bil-lejl.  Minħabba f’hekk jien tlift l-allowance u dak il-lejl, allavolja wasalt fis-2:00a.m., u l-Gvern iffranka one night accomodation and one night allowance, minbarra li ggwadanja ġurnata xogħol tiegħi.  Veru li nistgħu nimxu ma’ ħafna proċeduri, imma rridu naraw jekk humiex effettivi.  Jien ma rridx ngħid li rrid inbiddel il-proċeduri imma naħseb li wieħed irid ikun ftit flessibbli fejn jidħlu ċerti proċeduri.  

THE CHAIRMAN:  Kumment validu.  L-Onor. Debono.  

ONOR. KRISTY DEBONO:  Biex inkompli mal-mistoqsija tal-Onor. Farrugia u anke ma’ dak li qed jintqal, l-ewwel nett irrid ngħid li jien nemmen li bħala marketing strategy, ħadmet u għadha qed taħdem.  L-impatt fuq il-marketing ma jkunx immedjat, imma jkun in the long term; titteppja ċertu suq barra mill-Ewropa,  tagħmlu l-marketing hemmhekk, iżżidu l-budget, imbagħad taraw l-impatt kemm kien tajjeb jew kemm forsi wieħed għandu jaħdem iktar fuqu.  Jien nassumi li impact assessment reports ta’ dan it-tip kienu u għadhom isiru; forsi tkunu tistgħu tgħidulna.  

Is-Sur Rogers irrifera għat-tabella li hemm f’paġna 119 fejn jidher li fl-2012 l-actual expenditure kien inqas minn dak stmat, fil-fatt l-MTA iffrankat madwar €0.5 miljun.  Li xtaqt nistaqsi huwa jekk  għall-2013/2014 il-budget żdiedx jew naqasx u jekk l-estimated figure kenitx equal to the actual figure.    

IS-SUR TREVOR VELLA:  Dik it-tabella hija estratt mill-budget totali.  Meta l-MTA tagħmel il-budget fil-bidu tas-sena, ma jfissirx li se  tibqa’ ristretta miegħu; ġieli jkun hemm shifts minn pajjiż għal ieħor, skont il-bookings, u ġieli jkun hemm ukoll shifts minn dipartiment għal ieħor.  Pereżempju, fl-2013 kienu deħlin ħafna bookings mill-Ġermanja u allura ċertu reklamar ma kienx hemm għalfejn isir u ma komplejniex nagħmluh għax kien hemm diġà committment fil-budget.  Dawk il-flus imbagħad intużaw  f’sections oħra.  Għalhekk ċerti affarijiet jiġu deċiżi matul is-sena u nkunu nistgħu nagħmluhom.  Dak l-underspending huwa relatat ma’ dawn it-tliet items, jiġifieri probabbilment l-audited accounts ma jurux surplus ta’ €417,000 fl-2012.  

ONOR. KRISTY DEBONO:  Imma l-mistoqsija tiegħi ma kenitx dik.  Jien qed nistaqsi:  Vis-à-vis din it-tabella, x’kien l-actual expenditure u l-estimated amount fejn jidħol budget għal marketing, public relations, hospitality, travel eċċ?  

IS-SUR JOSEF FORMOSA GAUCI:  Off the top of my head ma niftakarx, però li naf huwa li minn budget għal ieħor, kemm fil-budget għas-sena 2013 kif ukoll fil-budget għas-sena 2014, kien hemm żidiet ta’ €1.5 miljun kull sena – qed nitkellem mill-memorja – liema żieda marret totalment fuq marketing, tour operator support  and route support.  Jiġifieri we made sure li ż-żieda marret direttament into market activities.  

L-AVUKAT GAVIN GULIA:  Biex inżid ma’ dak li għadu kemm qal is-Sur Formosa Gauci, kull meta kien hemm żieda paripassu ma’ żieda li ngħatat kull sena, kien hemm growth ukoll.  Jiġifieri rreġistrajna tkabbir fit-turiżmu minn sena għal oħra paripassu maż-żieda li ngħataw mill-gvernijiet lill-MTA mill-2010 ‘il quddiem.  Għalkemm huwa diffiċli li wieħed ikejjel, speċjalment fejn jidħol ir-reklamar, dan huwa biss aspett wieħed ta’ kif iġġib it-turisti lejn il-pajjiż; hemm ir-route development li huwa komponent importanti ħafna u fil-fatt intnefqu ħafna flus fuq fejn jidħol l-aċċessibilità.  Kif qal is-Sur Bugeja, inutli tipprova tirreklama fejn m’għandekx flights u allura l-MTA taħdem bi strateġija li it chases the airlines, għax huma komponent importanti ħafna, imbagħad tirreklama hemmhekk.  Jiġifieri ma tistax tħares lejn komponent wieħed partikolari bħala raġuni għaliex it-turiżmu jiżdied, imma trid teħodha b’mod ħolistiku.  

ONOR. KRISTY DEBONO:  Hemm swieq ġodda li qed titteppjaw li qed tagħtuhom iktar importanza?  L-ewwel semmejtu li l-Ingilterra u l-Ġermanja jiġu first and second bħala markets fejn jidħol budget.  Għall-bord il-ġdid, għall-2014 hemm swieq…

L-AVUKAT GAVIN GULIA:  L-MTA tħares ukoll lejn il-politika nazzjonali tal-Gvern and we try to look out of the box as well.  Il-parti l-kbira tat-turiżmu li jiġi lejn pajjiżna, prattikament 85% jew 90%, jiġi mill-Ewropa.  Jien personalment nemmen li hemm potenzjal iktar mill-Ewropa bħal, pereżempju Spanja, li sfortunatament naqqasna ftit, għalkemm għal raġunijiet li m’għandniex kontroll fuqhom, jiġifieri minħabba problemi ekonomiċi f’dak il-pajjiż.  Pereżempju ir-rotta għall-Ġermanja nħoss li hija under served għax hemm żewġ airlines biss li joperaw minn Malta għal dak il-pajjiż u lura, li huma Air Malta u Lufthansa, u nemmen li hemmhekk hemm potenzjal jekk wieħed jipprova jattakka reġjonalment.  Qegħdin nippruvaw ukoll inħarsu lejn swieq oħrajn, bħalma huma l-Amerika u ċ-Ċina u l-areas tal-akkwati, però wieħed irid jara l-problemi li jġib magħha l-visa għax peress li aħna qegħdin fix-Schengen, il-visa hija issue.  Aħna qegħdin niddiskutu mal-Kummissjoni Ewropea dwar kif tista’ tiġi faċilitata l-issue tal-visa għax hemm ukoll sentiment fl-Unjoni Ewropea li visa għal turist għandha tiġi kkunsidrata b’mod differenti minn visa għal skopijiet oħrajn.  Wieħed jifhem li jkun hemm raġunijiet ta’ sigurtà, però jidher li teżisti sensittività fil-pajjiżi tal-Ewropa għax qegħdin jitilfu biljuni ta’ ewro li jista’ jiġi minn turiżmu barra mill-Ewropa.  

THE CHAIRMAN:  L-Onor. Farrugia.  

ONOR. JOSEPH FARRUGIA:  Fil-fatt diġà rrispondieni għax fuq il-visa kont se nistaqsih, però nixtieq nagħmel suġġeriment fis-sens li meta tkunu qegħdin tiddiskutu dwar il-visas taraw li dan il-proċess ma jdumx għax min ikun ġej vakanza jkun iridha malajr f’idejh.  

L-AVUKAT GAVIN GULIA:  At the end of the day, din hija the chicken and egg situation.  Ta’ min hu t-tort?  Ta’ Malta jew tal-Kummissjoni Ewropea minħabba li l-visa hija stringent eċċ.?  Naturalment, biex tħaddem visa u toħroġha, għandek bżonn ir-riżorsi umani u l-finanzi, jiġifieri mhijiex kwestjoni li qbadt u applikajt eċċ.  Minn dik il-perspettiva li naf żgur huwa li qed isir effort mill-partijiet involuti għax naturalment l-MTA ma toħroġx il-visas hi, jiġifieri niddependu mill-awtoritajiet konċernati li huma l-Ministeru għall-Affarijiet Barranin u l-Ministeru għall-Intern.  Nista’ ngħid li teżisti r-rieda li l-proċedura għall-ħruġ tal-visas tiġi faċilitata u naf li qed isiru efforts lokalment sabiex dawn joħorġu mill-iktar fis possibbli.  Dan illum huwa mgħejjun mill-fatt li anke l-Kummissjoni Ewropea qed tissentisizza lilha nnifisha għall-fatt li visa għal turist għandha tiġi kkunsidrata b’mod differenti minn visa għal skopijiet ta’ żjarat oħra.  

ONOR. JOSEPH FARRUGIA:  Naqblu.  
THE CHAIRMAN:   Jidher li l-Membri huma sodisfatti bir-risposti li ngħataw u mhemmx iktar domandi.  Nerġa’ nitlob lill-Awditur sabiex jagħmel il-konklużjonijiet tiegħu.  Irrid nirrimarka ftit li għalkemm ma dħalniex fuq aspetti ta’ proċeduri ta’ subsistance allowances u dawn it-tip ta’ affarijiet, mill-kumment li għamel is-CFO qed nifhem li dawn is-sistemi ġew implimentati.  Nirringazzjakom u nawguralkom għax-xogħol tagħkom. 

Fit-8:00p.m. il-Kumitat aġġorna.

